
Анoтация: Мазкур мақолада Бухоро амирлигида ўрта асрларда бошқа ислом оламидаги 

давлатларда бўлгани каби, давлат ва жамият манфаатлари учун хизмат қиладиган ҳуқуқ 

посбонлари, яъни қозиларни мадраса таълими орқали тайёрлаш амалиёти, улар ўзлаштириши лозим 

бўлган илмлар, фаолиятини бошлашининг ҳуқуқий-расмий асослари, қўйилган талаблар ҳақида илмий 

далилланган хулосалар таҳлил этилган. 
  
Таянч тушунчалар: қози, шариат илми, мадраса таълими, фиқҳ, тафсир, ҳадис, қиём ва 

адолат фалсафаси, мантиқ, иснади шаҳодатнома, ижоза.   
 
        Бухоро амирлигида қозиларни тайёрлашда узоқ вақт талаб этилган. Деярли 18-20 йил 

давом этган мадраса (олий таълим даргоҳи) таълимидаги ўқув дастурларини (ўқув дастурлари сони 

136 та бўлиб, уларнинг ҳар бири алоҳида қўлланмадан иборат бўлган) тўлиқ ва муваффақиятли 

ўзлаштирган талаба, кейинчалик, ўз ҳаётий тажрибасини ошириш натижасида қози лавозимига 

тайинланиш имкониятига эга бўлган. Бунинг учун қозиликка даъвогар шахс машаққатли 

босқичларни босиб ўтилиши лозим эди. Қозилар даставвал, мирза ва мулозим вазифаларида меҳнат 

қилиб, қозилик маҳкамаси фаолияти билан чуқур танишиши ва фиқҳ илмини амалда қўлланилишини 

билиши керак бўлган.  
XX аср бошларига қадар Бухорода мавжуд бўлган мадрасаларнинг ҳар бирида илми арабий, 

илми шаръий ва илми ҳакимий йўналишлари бўйича таълим берилиши йўлга қуйилган бўлиб, айнан 

қозилар тайёрлайдиган махсус-ихтисослашган мадраса бўлмаган. Бироқ, энг олий тоифадаги 

нуфузли олий ўқув даргоҳлари ҳисобланган 114 ҳужрали Мир Араб ва “Кокилаи хурд” гузарида 

жойлашган 150 ҳужрадан иборат Кўкалтош мадрасалари қозилар тайёрлашда етакчилик қилишган. 

Кўкалтош мадрасаси Бухоронинг ўзига хос Фанлар академияси ҳисобланар эди. Бухорода илм ва 

таълим-тарбия тизимининг энг олий тоифадаги олимлари – охунд, аълам, муфтилар бирор масалани 

ҳал этишмоқчи бўлса, одатда ушбу мадрасага йиғилишарди[3,310]. 

Бухоро мадрасалари таълим тизими ўқув дастурларида қозиликка тайёрлаш учун асосан 

қўйидаги фанлар ўзлаштирилиши лозим эди: 
1. Фиқҳ (Ислом ҳуқуқи) – қозиларнинг асосий фани бўлиб, улар Ислом қонунлари, қозилик 

қоидалари ва ҳуқуқий қарашларни ўрганар эдилар. 
2. Тафсир – Қуръоннинг маъноларини тушуниш ва ислом қонунларини шу маъноларга асослаб 

чиқариш учун зарур эди. 
3. Ҳадис – Пайғамбар Муҳаммад(с.а.в)нинг сўзлари ва амалларини ўрганиш, чунки ҳадислар 

фиқҳ қоидаларини шакллантиришда асосий манба ҳисобланади. 
4. Араб тили – Қуръон ва ҳадисларни тўғри тушуниш учун араб тилини яхши билиш талаб 

қилинган. 
5. Қиём ва адолат фалсафаси – қозилар адолатни таъминлаш ва маънавий-ахлоқий жиҳатдан 

тўғри қарор чиқариш учун шу фанларни ҳам ўрганар эдилар. Бундай фанларда адолат ҳақидаги 

таълимотлар, инсоннинг маънавий-ахлоқий вазифалари ва қозилик ҳукмларининг одилона бўлишига 

оид қоидалар ўрганилар эди. 
6. Мантиқ – Фикр юритиш ва далилларни тўғри баҳолаш учун зарур эди. 
Шу билан бирга, баъзи қозилар тарих, фикҳ усуллари ва бошқа исломий илмлардан ҳам 

хабардор бўлганлар. Умуман олганда, қозилар кенг кўламли исломий билимларга эга бўлишлари 

талаб этилар эди. 
Илми толиблар 18-20 йиллик мадраса таълими даврини муваффақиятли тугатганидан сўнг, 

одатда уларга расмий ҳужжат - “иснади шаҳодатнома”  [“اسنادِ شهادتنامه”]   ёки “ижоза” [“ اجازه”] 

берилар эди.  
Иснади шаҳодатнома қозилар ва ислом уламолари орасида муҳим ҳужжат ҳисобланар эди. 

Агар мазкур атамасини кенгроқ тавсифлайдиган бўлсак, Иснад – бу ҳадис ёки билимнинг манбасидан 

то уни қабул қилувчигача бўлган ривоят занжири, яъни ким кимдан ўргангани ва билимни кимдан 

олгани ҳақидаги маълумот ҳисобланади. Шаҳодатнома эса бирор кимсага маълум фан ёки илм 

соҳасида билимга эга эканлиги ва унга ўша соҳада фаолият юритиш ҳуқуқини берувчи расмий 

ҳужжатдир. Бу ҳужжат – мадраса битирувчисининг маълум бир фан ёки илм соҳасида билим ва 

салоҳиятга эга эканлигини тасдиқлайди ва унга ўша фан бўйича таълим бериш ва қозилик ёки адлия 

фаолияти билан шуғулланиш ҳуқуқини берар эди.  
“Иснади шаҳодатнома” кейинчалик кўпроқ “ижоза” атамаси билан ифодаланган ва Бухоро иш 

юритувида иснади шаҳодатномага нисбатан қўпроқ фойдаланилган. Ижоза арабча  – рухсатнома 

бўлиб, уламолардан ва устозлардан олинган ривоят ёки билим бериш ҳуқуқи тўғрисидаги расмий 

рухсат эди. Қозилар ҳам ўзлари ўрганган фиқҳ, ҳадис ёки бошқа ислом фанлари бўйича ижоза 

олишган. Шу тарзда, мазкур ҳужжат орқали қозиларнинг билим даражаси ва уларнинг адлия 

фаолияти билан шуғулланиш ҳуқуқи расмий тасдиқланган. Мадраса ёки илмий мактабда ўрганувчи 

маълум фанни пухта ўзлаштирганидан сўнг, у ўқитувчиси (устози) томонидан ижоза билан 

тақдирланар эди. Ижозада одатда иснод (ривоят занжири) ҳам келтирилар эди, бу орқали билимнинг 

асл манбаси ва унинг ҳақиқийлигини тасдиқлаш мумкин бўлар эди. Шу билан бирга, ижоза 

билимнинг аниқ ва текширилган манбаларига асосланганлигини таъминлаган. Ижозада одатда унда 

талабанинг исми, ўрганган фанлари рўйхати, ижоза берилган фанлар ва уни берган устознинг исми 

кўрсатилган. Устоз таълим олган олимларнинг иснодини ҳам ёзиб қўйган. Ва уни сана, ўз муҳри 

билан тасдиқлаган. Шундан сўнг ижоза расмий-ҳуқуқий кучга кирган. 
Иснади шаҳодатнома ёки ижоза – бу нафақат билимни тасдиқловчи, балки уни давом эттириш 

ва бошқаларга етказиш ҳуқуқини берувчи муҳим ҳужжат ҳам ҳисобланган. Яъни, унга эгалик 

қилувчи шахс айни вақтда ҳам қозилик, ҳам мураббийлик фаолияти билан шуғулланиши мумкин 

бўлган. Шу боис, у шариат илмида у катта аҳамиятга эга бўлган. 
Бухоро амирлигида қозиликка даъвогарларга давлатнинг бошқа мансабларга қўйиладиган 

шартлардан фарқли ўлароқ алоҳида талаблар ва мезонлар қўйилган. Қози бўлиш учун маълум ёш 

чегараси аниқ белгиланмаган бўлса-да, фақиҳлар ёш ўспиринларни қозиликка муносиб кўрмаган. 

Уларнинг фикрича, ўспирин йигит шаҳват сабабидан заифа (аёл-қиз) низоланувчиларга ён бериб 

қўйиши эҳтимолга яқин бўлган. Шу билан бирга, қози лавозимига мусулмон бўлмаган шахслар, 

қуллар ва чўрилар, туҳматчиликда айбланган шахслар, оғир жиноят содир этганлар, вояга етмаганлар 

ҳамда аёллар номзод бўла олмаган. 
 Қози лавозимига даъвогар шахслар қуйидаги талабларга жавоб бериши керак эди:  
- мусулмон эркак киши ва насл-насабининг тозалиги;  
- вояга етган озод (бу ўринда бировнинг ҳукми асосида фаолият юритмаган киши назарда 

тутилган) шахс ёхуд муомалага лаёқатли ҳамда ақли расо ва фаҳмли бўлиш;  

- жисмоний нуқсонлардан холи бўлган ҳар томонлама етук ҳамда никоҳ қурган шахс;  
- араб, форс тили ва фиқҳ илмини мукаммал эгаллаган, шунингдек, маълум бир ҳаётий 

тажрибага эга бўлиб, миллий қадриятларни яхши билган киши (ҳанафий мазҳаби таълимотига кўра, 

қозидан “илмул яқийн” ёки “айнул яқийн” мақомидаги илмий даража талаб қилинмаган, бироқ диний 

унвон бўлиши устунликка эга бўлган);  
- шахснинг дахлсизлиги ёки туҳмат билан ҳад (жисмоний жазо) урилмаган киши бўлиши. 
Юқоридаги талаблар билан бирга Бухоро амирлигида қозиликка талабгор Қуръони карим 

кўрсатмаларини, Ҳадиси шарифда келган ҳукмларни билиши ва ҳаётда амалий татбиқ эта олиши, 

Бухоро ёки Самарқанддаги бирор машҳур мадрасани тугатган бўлиши ҳамда Қуръонда келган 500 та 

ҳукмдан ва ҳадисларда келтирилган 2000 дан ортиқ ҳукмларни ёддан билиши талаб этилган[5,69].  
Бухоро қозикалони ва ҳар бир беклик қозиси шахсан амир томонидан махсус ёрлиқ билан 

тайинланиб, бунинг рамзий белгиси сифатида шойи-ипакдан тикилган бир бош “сарпои” (бошдан 

оёқ тўн либос жамланмаси) туҳфа этилган. Одат бўйича қозикалон янги сарпои билан Бухоронинг 

марказий кўчаларини кесиб ўтиши ва ишга киришаётганлиги муносабати билан ўзини таништириши 

керак бўлган. Беклик қозилари эса амир вакили орқали жўнатилган ёрлиқ ва сарпоини мамнуният 

билан қабул қилгач, буни беклик ҳокимига маълум қилиш мақсадида ўнта тўн ва битта от-улов ҳадя 

этиб, амир муборакномасини тақдим этиб, ўз лавозимини бажаришга киришган[9,65].  
Бухоро амирлигининг суд ҳокимиятига Қозикалон раҳбарлик қилиб, унинг қўл остида 28 та 

беклик ва 7 та Бухоро туманлари қозилари бўйсунган. Қози ҳуқуқий, маънавий-маърифий ва диний 

ишлар учун алоҳида белгиланган масъул шахс сифатида Қозикалон кўрсатмаларини ижро этган ва 

бошқа маҳаллий раҳбарлардан ўз фаолиятида тўла мустақил бўлиб, бекликлардаги ҳақиқий ҳолат 

тўғрисида Қозикалонга ёки шахсан амир қўшбегисига ошкора ёхуд махфий маълумот тақдим этиш 

ваколатига эга бўлган[11]. 
Бухоро амирлигида қозилар фаолият кўрсатиш йўналишига кўра қуйидаги турларга бўлинган:  
1. Шайх-ул-ислом – уламолар фаолиятини шариат талаблари асосида тартибга солиб туриш; 
2. Қозикалон ва унинг қўл остидаги қозилар (фуқарои) – шариат қоидаларини ҳаётга тадбиқ 

этиш ва унинг устидан қатъий назорат юритиш; 
3. Қози-ўрда (сипои) – лашкарлар, сипоҳлар ишларини назорат қилиш учун масъул 

ҳисобланган. 
Қозикалон лавозимига аксарият ҳолларда уламолар таркибидан раис лавозимида фаолият 

юритиб, тажриба орттирган кишилар тайинланган. Қозикалон “шариат-паноҳ” унвонига эгалик 

қилиб, амирликдаги барча қозиларнинг раҳбари саналган ва ўзига ўринбосар – “ноиб” ёки “вакил” 

тайинлаши мумкин бўлган[8,30-31].     
Қозилар йирик фиқҳий уламолар томонидан мукаммал ишлаб чиқилган асрлар давомида 

амалда бўлган махсус одоб-ахлоқ меъёрларига қатъий риоя этишлари талаб этиларди. Шундай беқиёс 

манбалардан бири буюк ватандошимиз Бурҳониддин Марғиноний (1123-1197)нинг “Ҳидоя” асари 

бўлиб, унда фиқҳ илмлари мукаммал тушунтириб берилган. 1178 йили Самарқандда ёзилган “Ҳидоя” 

асари тўрт жуздан иборат, мусулмон мамлакатларида ҳуқуқшунослик бўйича энг асосий қўлланма 

ҳисобланади. Айнан мазкур асарда шариат аҳкомлари тўғрисидаги маълумотлар билан биргаликда, 
“Қозиларнинг мақоми” деб номланган XX бобида адолат ҳимоячилари – қозиларнинг бурч ва 

мажбуриятлари, уларга берилган ваколатлар, қўйилган талаблар, ҳукм чиқариш қоидалари каби 

ниҳоятда муҳим масалалар ўз ифодасини топган. 
Уларга кўра, қозиларга ақлни заифлашишига сабаб бўладиган омиллар, яъни қорни оч, чанқоқ 

ва жаҳли чиққан, ғазабланган маҳалда ҳукм чиқариш мумкин бўлмаган. Агар жавобгар ҳукм чиқариш 

пайтида дастлаб даъвогар талабига қарши турса-ю, сўнгра кўринмай кетса, қози қарор чиқариш 

муддатини кечиктириши мумкин эди [2,273]. Чунки, қоидага кўра, қози қарор чиқараётган пайтда 

даъвогар билан жавобгар ўртасида ҳақиқий баҳс бўлиши керак эди. Шу орқали ҳақиқатни юзага 

чиқариш мумкин бўлган. Қози маҳкама жараёнида даъвогар ва жавобгарга тенг муносабатда бўлиши, 

уларнинг манфаатини биридан устун қўймаслиги, томонларнинг бирига жилмаймаслиги, чунки бу 

ҳаракати билан қайси бир томонга рағбати устун маъносида ифодаланиши мумкинлиги каби хизмат 

йўриқномалари ҳам “Ҳидоя”да келтирилади.  
Шу билан бирга, қозилар ўз вазифаларига масъулият билан ёндашмасалар уларга таъсир 

чоралари ҳам белгиланган. Хусусан, қози  била туриб адолатсиз ҳукм чиқарса, мансабидан 

бўшатилган. Бундай салбий ҳаракатлари билан авлодларининг ҳам келажагига таъсир этган, 

оқибатда авлодларидан ҳеч бирига қози бўлишга рухсат берилмаган[7,25]. 
Қозиларнинг мажбуриятларига: фаолият юритаётган шаҳри ёки вилоятидаги барча фуқаролик 

ва жиноий ишларни кўриб чиқиш; жамоа ахлоқини назорат қилиш; зарурий ҳолларда кишиларга ва 

мулкларга васийлар (мерос ҳуқуқи)ни тайинлаш; вақф мулкларини назорат қилиш, жамоат бино ва 

иншоотларини, кўча, йўл ва майдонларнинг ҳолатини тафтиш қилиш; меросни тақсимлаш ҳамда унга 

васийларнинг риоя қилишини текшириб туриш; оила-никоҳ аҳдномалари ва муаммоларининг тўғри 

олиб борилишини ҳамда жиноят ва жазо белгилашни бошқариш, миршаблар ва зиндонлар 

тафтишини юритиш; закот, солиқни йиғиш ва тақсимлаш ишларини назорат қилиш[5,68] ҳамда 

масжидлар ва бозорларни текшириш, шунингдек, мусулмонларнинг шариатга риоя этишлари ва 

бошқа ижтимоий ҳаётдаги муаммоларни ҳал этиш каби масалалар кирган. 
Шариат қозиларни ўз иш фаолиятида холис, адолат ва масъулиятли бўлишга даъватлаган. 

Хусусан, машҳур ҳадисшунос олим Абу Довуд Сулаймон ҳадисларга таянган ҳолда асослаб 

беришича: “Муҳаммад Расулуллоҳ (с.а.в.) айтганлар: Қозилар уч тоифадан иборатдир. Улардан 

фақат бир тоифадаги қозилар жаннатга киритилади, ўшалар ҳақиқатни нозил қилганлар ва унга 

мувофиқ ҳукм чиқарганлардир. Бироқ ҳақиқатни ошкор қилган, лекин ҳукм чиқараётганда унга 

эътибор бермаган қози дўзахга киради; томонлар (даъвогар ва жавобгар)нинг нохолис даъволарини 

била туриб инобатга олган ҳолда ҳукм чиқарган ва ишнинг тубига етиб бормаган, одамлар устидан 

жоҳиллик билан ҳукм чиқарган қозининг ҳам жойи дўзахда”[10,118] бўлар экан. Бошқа бир ҳадисда 

Расулуллоҳ (с.а.в.): “Ким қозиликни талаб қилса ва унга эришиш учун воситачилар қўйса, у ўз ҳолига 

ташлаб қўйилади. Кимга қозилик мажбур қилинса, Аллоҳ уни тўғриликка йўллаб турувчи фариштани 

нозил қилади” [7,60], дейилади. 
Бухоро мадрасаларидаги таълим сифатининг назорати ва ташкилий ишлар тўлиқ Қозикалон 

зиммасида бўлган. Таълим тизимига доир барча турдаги ҳужжатлар олий ҳукмдор эътиборига Қози 

ул-қуззот орқали тақдим қилинган. Пойтахт Бухоро ва бекликлар қозилари ҳам айнан ушбу вазифани 

бажарган. Жумладан, Ўзбекистон миллий архиви И-323-жамғармаси йиғма жилдларида 

сақланилаётган мадрасаларга тегишли вақф ҳужжатларидаги муҳрлар буни тасдиқлайди [12]. Таълим 

тизимида вақфсиз мадрасалар ҳам бўлган. Уларнинг бошқарувини Қозикалон ва қозилар амирлик 

томонидан белгиланган тартибда юритиб, “байт ул-мол”дан молиялаштирилишини ташкил қилиб 

турган.  
Бухоро амирлиги қўшбеги архивида сақланилаётган ҳужжатларнинг гувоҳлик беришича, 

мадрасаларнинг етарли илмга эга истеъдодли ва тажрибали охунд-мударрислари вақти-вақти билан 

саралаб олиниб, туман ҳамда бекликларга қози ва бошқа муҳим мансабларга юборилган[11]. 
Хулоса қилиб айтганда, Бухоро мадрасалари таълим тизимида қози тайёрлаш амалиёти ўта 

мураккаб бўлиб, тўлиқ махсус ўқув дастурларини ўзлаштиришни ҳамма битирувчи ҳам уддалаб 

билмасди. Мадрасаларда талабалар юксак маънавиятли ва юқори касбий билимларга эга бўлгандан 

сўнг, ижоза гувоҳномаси билан тақдирланар ва шундан сўнг расмий жиҳатдан  ўз фаолиятини 

бошлаш имкониятига эга бўларди. Таъкидлаш жоизки, бундай турдаги ҳужжатлар республикамиз 

ҳужжатгоҳларида кўплаб сақланиб қолган бўлиб, улар илмий жаҳатдан ўрганишга муҳтож саналади. 

Умид қиламизки, кейинги изларнишларда қозилик ҳужжатларини чуқур ўрганиш ва илмий 

жамоатчиликка етказиш имконияти туғилади.   

Аннотация: ушбу мақолада  Хожа Муҳаммад Порсо тасаввуфий таълимотини ўрганишнинг 

илмий ва амалий аҳамияти ўз аксини топган   
Таянч сўзлар: тасаввуф, тафаккур, илм, виждон, зикр, ёд этиш, ижтимоий ҳаёт, ахлоқий 

етуклик,   
         Бухорои Шарифда Хожа Баҳоуддин Нақшбанддан кейин мазкур таълимот назариётчиси 

ва давомчиси Хожа Муҳаммад Порсо ҳисобланади. Тасаввуфий тафаккур тарихида нақшбандия 

тариқати назариётчиси Хожа Муҳаммад Порсо ҳақида нуфузли манбаларда маълумотлар ўз аксини 

топган. Хожа Муҳаммад Порсонинг тўлиқ исми-Муҳаммад бин Муҳаммад бин Маҳмуд ал-Ҳофиз ал-
Бухорий фақиҳ олим Хисомуддин Юсуф авлодларидан бўлиб, Баҳоуддин Нақшбанднинг ҳамроҳи ва 

содиқ издоши Ҳофизуддин ал-Кабир, ал-Бухорийнинг неварасидир. У 1345 йилда Бухоро шаҳрининг 

“Қуйи деҳқон”[28,296] маҳалласида туғилган, ҳижрий 822 (милодий 1420 ) йилда Мадина шаҳрида 

вафот этган ва шу шаҳар яқинидаги “Жаннатул Бақеъ” қабристонига дафн қилинган.   
  Хожа Муҳаммад Порсо илмий меросининг таҳлили ҳамда илмий изланишлар олиб борган 

олимларнинг хулосаларига таяниб унинг асарларини қуйидагича таснифлаш мумкин: 
I. Ислом илмларига бағишланган (Қуръон, ҳадис,тафсир, калом) асарлар; 
II. Нақшбандия тариқати ва тасаввуф назариясига оид асарлар;  
III. Тарих, география, адабиёт, биография туркумига кирувчи асарлар. 
      IV.Таҳқиқ,  яъни изланишлар туркумига кирувчи  китоблар.     
Муҳаммад Порсо йигирмадан ортиқ тасаввуф, ирфон фалсафаси, тасаввуф назарияси ва 

тариқатлар тарихи, адабиёт, география, тарих фанларига доир муфассал асарлар ёзиб қолдирди. 
Унинг илмий мероси темурийлар даври маданий юксалишларига муносиб ҳисса бўлиб қўшилган. 

Хожа Муҳаммад Порсо тасаввуфда  “Порсоия”  таълимоти асосчиси ҳисобланади  XIV-XV 
асрлардаги маърифий, маданий, ривожланиш диний-фалсафий таълимотларнинг такомиллашиб, 
мустаҳкамланиб бориши билан узвий боғлиқ бўлиб, ислом динини, фалсафий, тасаввуфий ғоялар, 

маърифий таълимотларни ўрганиш ва ўқитишга эътибор қаратилди. Дин аҳллари ва уламоларнинг 

давлат ишларидаги иштироки учун имконият мавжуд эди. Бу ҳақда Темур тузукларида дин 

арбоблари, шайх, саййид, уламолар фаолиятига ўрин ажратилиб, уларнинг давлат ишларидаги 

иштироки бир неча бор қайд этилган. Темур ва темурийлар зиммасига мўғулларнинг босқинчилиги 

асоратини тиклаш ҳамда мамлакатда ижтимоий-сиёсий, маданий-маънавий муҳитни 

соғломлаштириш вазифаси тушади.  Мўғулларнинг Мовароуннаҳр ўлкаси ҳудудларида  тожу-тахт 

учун ўзаро курашлари  маданий-маънавий ҳаётига салбий таъсир кўрсатганлигини, ўлка маданияти 

тарихига оид манбалар, илм масканлари, мадраса ва кутубхоналар қаровсиз қолганлигини, кўплаб 

илм-фан, санъат, адабиёт, вакиллари, уламолар тоифаси, олимлар, меъмор ва мусаввирлар азият 

чекканлиги, кўпчилик уламолар бошқа юртларга чиқиб кетганликларини, шу чигал вазият сабаб 

илмга эътибор пасайган.  
Мутасаввиф илмий меросини ўрганиш давомида қуйидаги ишлар зарур ҳисобланади. Хожа 

Муҳаммад Порсо дунёқарашига таъсир кўрсатган (XIV-XV аср) ижтимоий-тарихий, маданий-
маънавий муҳит хусусиятларини очиб бериш,  мутасаввифнинг  инсон тушунчасига оид 

қарашларининг ўзига хос хусусиятларини  фалсафий  анторопологик моҳиятини ёритиш,  инсон 

табиати, хислатлари ва тоифалари ҳақидаги фалсафий-ирфоний ғояларининг тасаввуф фалсафаси 

ривожига таъсирини асослаш, Хожа Муҳаммад Порсо маънавий меросида тасаввуф антропологияси, 

